
  20-аср ўзбек адабиётининг  улкан намоёндаларидан  бири, 
Ўзбекиситон халқ ёзувчиси Асқад Мухторнинг чинордек бақувват 
асарларини ўқимаган, билмаган китобхон бўлмаса керак. 

 Асқад Мухтор  1920 йилда  Фарғона шаҳрида  темир йўл 
ишчиси оиласида дунёга келди. Ўн бир ёшида отадан етим қолиб, 
болалар уйида тарбияланди. Ўрта  мактабни 1938 йили тугатгач, 
Ўзбекистон давлат университетининг тил ва адабиёт факультетида  
таҳсил олди. Асқад Мухтор 30- йилларнинг охирида адабиёт  
майдонига  кириб келди. Унинг кўп қиррали  ижодида  
замондошларимиз, айниқса, Ўзбекистон   кишилари  ҳаёти ва 
онгида юз берган энг муҳим ўзгаришлар ўз бадиий ифодасини 
топди. 

Асқад Мухтор бадиий ижодни шеъриятдан бошлади. Унинг 
биринчи шеъри 1935 йили матбуотда кўринди, 40-50 йилларда 
“Пўлат қуювчи”, “Ҳамқишлоқларим”, “ Раҳмат, меҳрибонларим”, 
“Чин юракдан” шеърий китоблари чиқди. Гарчи бу китобларга 
кирган асарлари ўз вақтида танқидчиликда ижобий баҳо олган 
бўлса-да, шоирнинг миллий адабиётимиздаги ўрнини, ижодий 
қиёфасини белгилаган шеърлари 60-йиллардан бошлаб майдонга 
кела бошлади. Шу тариқа шоирнинг шеъриятда ўзини топиб олиши 
ҳийла узоқ ва машаққатли кечди. Унинг “99 миниатюра” (1962), 
“Шеърлар” (1966), “Қуёш беланчаги” (1971), “Сизга айтар сўзим” 
(1978) каби шеърий тўпламлари фақат шоирнинг эмас, 60-70 
йиллар шеъриятининг муҳим ютиғи саналади. Асқад Мухтор бу 
шеърий китоблари орқали ўзбек адабиётида янгича интеллектуал-
фалсафий лириканинг шаклланишига катта ҳисса қўшди, янги 
ижодий авлод тақдирига кучли таъсир кўрсатди.  

Асқад Мухтор ўз ижодида жаҳон поэзиясининг энг сўнгги 
тажрибалари, бинобарин замонавий поэтик тафаккур билан 
қадимий Шарқ шеърияти донолигини ажойиб бир тарзда 
туташтиришга эришди. Асқад Мухтор шеъриятнинг қадимий, аммо 
ҳамма даврлар учун зарурий актуал мавзу-муаммолар – инсон 
ҳаётининг маъноси, туғилиш, яшаш, ўлим жумбоқлари, табиат 
сирлари оламнинг чексизлиги ва яхлитлиги, макон ва замон 
нисбати, инсон табиати, ақл-заковати, ундаги меҳр ва қаҳр 
туйғусининг қудрати, инсоннинг инсон олдидаги бурчи, жамият ва 
табиат билан бир бутунлиги – шулар теварагида баҳс юритади. 
Асқад Мухтор ҳамиша халқнинг кўнглини кўтарадиган, одамлар 
қалбига қувонч, нур олиб кирадиган, уларни ўйлатиб қўядиган, 

дунёнинг, ҳаётнинг сир-асрорларидан воқиф этадиган сўзларни 
топиб айтади. Шоир кўзи билан ҳаётга, оламга нигоҳ ташласангиз, 
гўё ҳайратлар гирдобига тушасиз, дунё сирга, сеҳрга тўлади, ҳар 
бир нарса, ҳодиса ўзига хос маъно касб этади, мавҳум тушунчалар 
моддий тусга киради, она-табиатга ўзингизни жондош ҳис этасиз, 
жимжитлик суронини эшитиб турасиз, япроқни худди китобдай 
ўқийсиз, қалбингизда булбуллар чарх ургандай бўлади, ойга қараб 
кўзингиз ёшланади, назарингизда дарёда сув эмас хотиралар оқади, 
дарё кечалари узоқ ёшлигингиз, дарё оқими босиб ўтган йўл умр 
йўлингиз бўлиб кўринади.  

Оқшом кўринишда осуда, сўлим,  
Лекин у бир олам ўй, сир сақлайди, 
Ингичка кишнаса узоқда қулун, 
Биянинг кўзида юлдуз чақнайди... 
Асқад Мухтор ижоди икки жўшқин жилғадан ҳосил бўлган 

ҳодиса. Бу жилғаларнинг бирини, шак шубҳасиз, шеърият ташкил 
этади. Асқад Мухторнинг шеърларига қадар ўзбек шеърий 
маданиятида Чўлпон, Ойбек, Ғофур Ғулом, Ҳамид Олимжон, 
Шайхзода ва Миртемир номи билан юксалиш бўлган. Улар кўп 
асрлик ўзбек шеъриятини янги тараққиёт босқичига олиб чиқдилар. 
Лекин йиллар ва даврлар ўтгани сайин шеъриятда, умуман, 
адабиётда янгиланиш эҳтиёжи куч олиб боради. Худди шу даврда 
Асқад Мухтор ўзининг бошқаларга ўхшамаган шеърлари билан 
отилиб чиқди. Унинг “99 миниатюра” деб номланган жажжигина 
шеърлар китоби шу давр ўзбек адабиётини ағдар-тўнтар қилиб 
юборди. Бу тўпламни ташкил этган шеърларда янги поэтик 
фикргина эмас, балки бу фикрнинг янгича ифодаси, янги образлар, 
янги оҳанг ва бўёқлар бўлиб, улар фаввора ўлароқ отилди-да, 
адабий иқлимни ўзгартириб юборди. Шеъриятга ана шу талқинда 
Эркин Воҳидов ва Абдулла Орипов  авлоди кириб келди. 
 Модомики, икки жилға тўғрисида сўз борар экан, Асқад 
Мухторнинг ўзига хос насри – иккинчи жилға билан ҳам 
танишишимиз лозим. Асқад Мухтор ўзбек насрига 1950 йилда 
“Дарёлар туташган жойда” қиссаси билан кириб келган эди. 
Шундан кейин у “Опа-сингиллар” романини яратди. Сўнг унинг 
“Туғилиш”, “Давр менинг тақдиримда”, “Чинор”, “Аму” романлари 
дунёга келди. Бу асарларнинг аксари ўзбек романчилининг бадиий 
уфқлари кенгайиб бораётганини намойиш этди. Асқад Мухтор 
қардош халқлар романчилигида рўй берган бадиий янгиликларни 

зукколик билан илғаб, ўзбек романчилик мактабини янги бадиий 
изланишлари билан бойитди. Бу романлардан ташқари, у 
“Қорақалпоқ қиссаси”, “ Бўронларда бордек ҳаловат”, “ Бухоронинг 
жин кўчалари” сингари қиссаларини ҳам ўзида мерос қилиб 
қолдирди. Бу асарларда ўзбек халқи босиб ўтган машаққатли йўли 
ўз аксини топган.   
 Асқад Мухтор прозаси гўё шеъриятининг давомидек туюлади. 
Шеърларига хос фалсафий ўйчанлик, мушоҳадакорлик, масаланинг 
моҳияти билан қизиқиш, шафқатсиз реализм ва романтик руҳ , 
тасвирдаги аниқлик, метафоризм, символика, заминга яқинлик, 
сўзлаш тарзидаги сокинлик ва ҳаёлий парвоз – барчаси насрий 
асарларига ҳам кўчиб ўтган. Адибнинг қатор қисса ва романлари 
энг яхши шеърлари сингари ўзбек адабиётида шакл жиҳатидан ҳам 
ўзига хос янгилик бўлди.  Асқад Мухтор қисса ва романлари 
орқали ўзбек насрининг ифода кўлами кенгайди; адиб ўзбек 
насрига мушоҳадаларга бой, романтик жило билан йўғрилган ўзига 
хос реалистик услубни олиб кирди; реализм асосида миф, афсона, 
притча-ҳикоялар тажрибасини ўзлаштиришнинг яхши намунасини 
берди.  
 Асқад Мухтор прозасининг мавзу мундарижаси ранг-баранг, 
қаҳрамонлари хилма-хил. Бироқ асарлари марказида меҳнат 
мавзуи, замондошлари – XX аср кишилари образи туради.  

 Асқад Мухтор  биринчи бўлиб ишчилар синфи темасини  
кўтарган  ёзувчилардан  бири “Пўлат қуювчи” поэмаси, “Дарёлар  
туташган жойда” повести, “Опа сингиллар”, “Туғилиш” романлари 
ва бошқалар сифатида  ўзбек адабиётини бойитишга  катта ҳисса 
қўшди. Унинг “Қорақалпоқ қиссаси” повести  ва  “Давр менинг 
тақдиримда” романи ҳам  танқидчи  ва китобхонлар  оммаси 
томонидан  юқори баҳоланган  муҳим асарлардир. 

Асқад Мухторнинг адабий-танқидий мақола, тақриз, 
суҳбатлари ўзида илм, бадиият, публицистика унсурларини 
мужассам этган антиқа, синкретик асарлардир. Улар ҳикоядек, 
очеркдек қизиқиш билан ўқилади, кучли эстетик завқ беради. 
Асқад Мухтор ўттиз ёшида ёзган бир шеърида шундай деган эди: 
   Умрим узоқ бўлар 
  (Сезиб турар кўнгил) 
  Баракали бўлар шубҳасиз. 
  Кумуш чўққисига қарайман дадил: 
  Мен бормасман унга туҳфасиз. 

 Бундай башорат ҳақ бўлиб чиқди. Ҳақиқатан ҳам адиб узоқ 
умр кўрди. Ўзбек халқининг буюк адиби, ижодкори Асқад Мухтор 
1997 йил 17 апрель куни 77 ёшида бу дунё билан видолашди. 

